
Giriş

Dövlət statistika orqanlarının fəaliyyətinin əsas məqsədlərindən biri ölkədə baş verən sosial-iqtisadi proseslər haqqında məlumatların maksimum dərəcədə açıq və dolğun şəkildə istifadəçilərə çatdırılmasıdır. 

Azərbaycanda son illər baş verən sosial-iqtisadi inkişaf nəticəsində statistik məlumatların istifadəçilərə təqdim olunması formasında da dəyişikliklərə ehtiyac yaranmışdır. Belə ki, dövlət idarəetmə orqanları tərəfindən statistik məlumatlara və onların təqdim olunması üsullarına olan tələbatlar dəyişilməkdədir. Statistik məlumatların region və rayonlar üzrə alınmasına maraq artmaqdadır. Bundan əlavə, əgər əvvəllər statistik məlumatların istifadəçiləri dairəsinə yalnız dövlət idarəetmə orqanları, elmi-tədqiqat müəssisələri və kütləvi informasiya vasitələri daxil edilirdisə, hazırda bu məlumatlar get-gedə daha çox təsərrüfat subyektlərinin də maraq dairəsinə çevrilməkdədir. 
İstifadəçilərin maraq dairəsi təsərrüfat subyektləri və onların fəaliyyəti haqqında məlumatların əldə edilməsi istiqamətində genişlənməkdədir. Belə məlumat mənbəyi Dövlət Statistika Komitəsi tərəfindən aparılan və özündə dövlət qeydiyyatına alınmış bütün hüquqi şəxslər və sahibkarlıq fəaliyyəti ilə məşğul olan fiziki şəxslər haqqında məlumatlarını birləşdirən Statistik vahidlərin Dövlət registridir. Statistik vahidlərin Dövlət registri dövlət statistika müşahidələrinin həyata keçirilməsi üçün zəruri məlumat bazasına malikdir ki, bu məlumatların istifadəsi statistik məqsədlər üçün statistik işləmələr həyata keçirən müxtəlif idarəetmə orqanlarına təqdim edilə bilər. 
Bütün bunların nəticəsi olaraq, Statistik vahidlərin Dövlət registrinin məlumatlarının istifadəçilərə təqdim edilməsi məqsədilə Dövlət Statistika Komitəsində SVDR əsasında Elektron İnformasiya Sisteminin yaradılmasına zərurət yaranmışdır. 
Hazırkı metodoloji tövsiyələr SVDR əsasında Elektron İnformasiya Sisteminin yaradılması, aparılması və tətbiqi məsələlərini əhatə edir.
Statistik Vahidlərin Dövlət Registri əsasında 
Elektron İnformasiya Sisteminin məqsəd və vəzifələri
Statistik Vahidlərin Dövlət Registri əsasında yaradılan Elektron İnformasiya Sistemi mərkəzi icra hakimiyyəti orqanlarına, Mərkəzi Banka, Dövlət Statistika Komitəsinin şöbələrinə və yerli orqanlarına, elmi-tədqiqat müəssisələrinə, ictimai fondlara və birliklərə, həmçinin digər istifadəçilərə dövlət qeydiyyatından keçmiş hüquqi şəxslər və sahibkarlıq fəaliyyəti ilə məşğul olan fiziki şəxslər haqqında məlumat-sorğu xidmətinin göstərilməsi məqsədi daşıyan məlumat resursudur. 
Mərkəzi səviyyədə aparılan bu məlumat resursu qüvvədə olan qanunvericiliyə əsasən, ölkə ərazisində dövlət qeydiyyatından keçmiş bütün hüquqi şəxslər və fərdi sahibkarlar haqqında məlumatları və onların ayrı-ayrı xüsusiyyətlərini özündə cəmləşdirir. 

Elektron İnformasiya Sisteminə giriş dövlət statistika müşahidələrinə cəlb olunacaq təsərrüfat subyektlərinin təsnifat və digər əlamətlər baxımından eyniləşdirilməsinə imkan yaradır.

Göstərilən məlumatlar ilkin statistik hesabatların blanklarının avtomatlaşdırılmış şəkildə işlənməsində, statistik məlumatların müxtəlif bölgüdə (ərazi, iqtisadi fəaliyyət növləri, mülkiyyət formaları, təşkilati-hüquqi formalar və s.) işlənib hazırlanmasında istifadə edilir. 

Statistik məlumatların formalaşdırılması və işlənməsi üçün təsərrüfat subyektlərinin təsnifat kodları ilə eyniləşdirilməsi  zəruridir. Lakin sahibkarlıq subyektlərinin Dövlət qeydiyyatının yeni qanunvericiliyə uyğun olaraq “bir pəncərə” prinsipi ilə aparılması hüquqi şəxslərə və fərdi sahibkarlara onların eyniləşdirilməsi məqsədilə Dövlət Statistika Komitəsi tərəfindən müəyyənləşdirilmiş təsnifat kodlarının təqdim edilməsi prosedurasını ləğv etmişdir.
Bu şəraitdə statistik işləmələr həyata keçirən nazirlik, komitə və baş idarələr üçün Elektron İnformasiya Sisteminə birbaşa daxil olmaqla hesabat təqdim edən təşkilatlar haqqında kataloqların yaradılması, məlumatların lazımi bölgüdə formalaşdırılması və müxtəlif təsnifat əlamətləri üzrə yekun məlumatların alınması məqsədilə istifadə edilən eyniləşdirmə məlumatlarını əldə etmək imkanı yarana bilər. Bu zaman təsərrüfat subyektlərindən təsnifat kodlarını təsdiq edən heç bir sənəd tələb etməyə lüzum qalmır. Beləliklə, təsərrüfat subyektlərinin müxtəlif dövlət orqanlarına öz eyniləşdirmə məlumatlarını bildirmək yükü azalmış olur. 
Təsərrüfat subyektlərinin unifikasiya edilmiş (vahid şəklə salınmış) xüsusiyyətlərinin təsviri üçün Elektron İnformasiya Sistemindən istifadə edilməsi 

Elektron İnformasiya Sisteminin daha bir müsbət cəhətlərindən biri təsərrüfat subyektlərinin unifikasiya edilmiş (vahid şəklə salınmış) xüsusiyyətlərinin təsvir etmək imkanıdır.
Dövlət Statistika Komitəsində işlənib hazırlanmış bütün statistik təsnifatlar Standartlaşma, Metrologiya və Patent üzrə Dövlət Komitəsində qeydiyyata alınır və vahid Dövlət standartı hesab edilir. Buna görə də müxtəlif nazirlik, komitə və baş idarələrdə məlumatlarının müqayisəliliyinin və vahid şəkildə olmasının təmin edilməsi məqsədilə Dövlət məlumat resurslarının formalaşdırılmasında bu təsnifatların istifadəsi məcburi xarakter daşıyır. 
Elektron İnformasiya Sistemi mərkəzi və yerli icra hakimiyyəti orqanlarına üçün vahid təsnifat sistemindən istifadə imkanı yaradır.

Bunun nəticəsi olaraq, ölkə iqtisadiyyatının hazırkı vəziyyəti və dinamikasını əks etdirən müxtəlif inzibati məlumat bazaları və sistemlərinin inteqrasiyası üçün  zəmin yaranır. 
Bundan əlavə, Elektron İnformasiya Sistemindən istifadə müxtəlif sahələrdə fəaliyyət göstərən təsərrüfat subyektlərinin uçotunun tam və dolğun şəkildə həyata keçirilməsi və məlumatların keyfiyyətinin yoxlanması məqsədinə nail olmaq üçün dövlət məlumat resurslarının və sistemlərinin qarşılıqlı müqayisəsinə imkan yaradır. 

Müşahidələrin məlumat əsasının keyfiyyəti təsərrüfat subyektlərinin müşahidələrinin müvəffəqiyyətlə həyata keçirilməsinə və dürüst nəticələrin işlənib hazırlanmasına təsir edən əsas faktorlardan biri olduğundan Elektron İnformasiya Sisteminin məlumatlarının digər inzibati registrlərin məlumatları ilə qarşılıqlı müqayisəsi obyektlərin bu və digər məlumat resurslarında olub-olmadığını aşkara çıxarmağa və müşahidələrin keyfiyyətinə təsir edən mənfi amilləri  minimuma endirməyə imkan yaradır. 
Əsas faktiki fəaliyyət növü haqqında məlumat
Təsərrüfat subyektlərinin bəzi  göstəricilərinin müəyyənləşdirilməsi yalnız dövlət statistika orqanları tərəfindən həyata keçirildiyindən Elektron İnformasiya Sisteminin bu məlumatları nazirlik, komitə və baş idarələrin birbaşa maraq dairəsindədir. Məsələn, Elektron İnformasiya Sistemi müxtəlif idarə və təşkilatların işləmələrində istifadə edilən təsərrüfat subyektlərinin əsas faktiki fəaliyyət növləri haqqında məlumatlara malikdir. 


Sahibkarlıq subyektlərinin Dövlət qeydiyyatının “bir pəncərə” prinsipinə keçidi ilə əlaqədar Dövlət qeydiyyatı orqanı kimi Vergilər Nazirliyi müəyyənləşdirildiyindən bir çox icra hakimiyyəti orqanları bu nazirliyinin təqdim etdiyi məlumatlardan istifadə edir. Hal-hazırda vergi orqanları öz işlərində təsərrüfat subyektlərinin əsas fəaliyyət növü kodunu hüquqi şəxslərin və fərdi sahibkarların Dövlət qeydiyyatına alındığı zaman ilkin yazılmış məlumatlardan götürür ki, bu da hər zaman faktiki həyata keçirilən əsas fəaliyyət növü ilə üst-üstə düşmür.

Vergi orqanlarında müvafiq metodika və qaydaların olmaması isə faktiki olaraq bir neçə fəaliyyət növü ilə məşğul olan təsərrüfat subyektlərinin əsas fəaliyyət növünün vergi bəyannamələri əsasında müəyyənləşdirilməsini mümkünsüz edir. 

Bu şəraitdə müxtəlif icra hakimiyyəti orqanlarının fəaliyyət növləri kəsiyində hazırladıqları yekun statistik məlumatlarının Dövlət Statistika Komitəsinin əsas fəaliyyət növünün müəyyənləşdirilməsində xüsusi metodikadan istifadə etməklə formalaşdırdığı yekun məlumatları ilə müqayisəsi zamanı uyğun göstəricilər arasında fərqlər meydana çıxır. Elektron İnformasiya Sistemində bu məlumatların mövcudluğu və əlçatan olması ilə əlaqədar olaraq nazirlik, komitə və baş idarələr tərəfindən bu sistemdən istifadə edilməsi belə uyğunsuzluğu aradan qaldırmağa qadirdir.
Elektron İnformasiya Sistemi və müəssisələrin ərazilər üzrə struktur bölmələrinin uçotu

Statistik məlumatların işlənməsi zamanı qarşıya çıxan digər bir problem müəssisələrin ərazilər üzrə struktur bölmələrinin tam və dürüst uçotunun təmin edilməsi ilə bağlıdır.


Hal-hazırda yerli statistika orqanları statistik registrin ərazi üzrə bölməsini yalnız həmin ərazidə qeydiyyata alınmış subyektlər üzrə aparır. Lakin öz fəaliyyətlərini səmərəli həyata keçirmək məqsədilə onlara statistik registrdə mövcud olan bütün müəssisə və təşkilatlar barədə məlumatların əldə edilməsinə tələbat yaranır. Bu, birinci növbədə baş təşkilatın yerləşdiyi ərazidən fərqli ərazidə fəaliyyət göstərən struktur bölmələrinin operativ uçotunun və eyniləşdirilməsinin təşkili məsələləri ilə bağlıdır. Bu cür struktur bölmələri statistik hesabatları fəaliyyət göstərdikləri ərazilər üzrə statistika orqanlarına təqdim edə bilərlər. 
Elektron İnformasiya Sisteminin məlumat fondunun formalaşdırılması

Elektron İnformasiya Sistemi aşağıdakılardan ibarətdir:

1. Elektron İnformasiya Sisteminin məlumat fondu – bu, Dövlət məlumat fondu olmaqla Azərbaycan Respublikasının ərazisində Dövlət qeydiyyatından keçmiş hüquqi şəxslər və fərdi sahibkarlar, həmçinin onların struktur bölmələri haqqında məlumatları özündə birləşdirir.

2. Elektron İnformasiya Sistemi rübdə bir dəfə statistik registrin və yeni yaranmış statistik vahidlərin məlumatları əsasında aktuallaşdırılır.

3. Elektron İnformasiya Sistemi müvafiq kateqoriyalar üzrə bölünmüş istifadəçilər üçün müxtəlif rejimli birbaşa girişi təmin edir.
4. Elektron İnformasiya Sisteminə statistik registrə daxil olan təsərrüfat subyektlərinin eyniləşdirmə və təsnifat əlamətləri haqqında məlumatları daxildir.

5. Elektron İnformasiya Sisteminin proqram təminatı hüquqi şəxslərin və fərdi sahibkarların tələb olunan çoxluğunun verilmiş göstəricilər (meyarlar) və müvafiq standart təsnifat kodları üzrə formalaşdırılmasını,  təsərrüfat subyektlərinin sayı üzrə toplu məlumatların müxtəlif bölgüdə alınması və hesablanmasını və ya hazır cədvəllərin istifadə edilməsini təmin edir.
6. Elektron İnformasiya Sistemi sistemə daxil olan məlumatların icazəsiz daxil olmalar nəticəsində korlanmasından qorunmasını təmin edir.

Statistik vahidlərin Dövlət registrinin inzibati və statistik məlumatları Elektron İnformasiya Sistemi üçün məlumat mənbəyidir. Bu sistemə daxil olan hər bir təsərrüfat subyekti aşağıdakı göstəricilər üzrə səciyyələndirilir:

1. Texniki-iqtisadi və sosial məlumatın təsnifatları üzrə aşağıdakı kodları ilə:
a. Eyniləşdirmə kodu

b. İnzibati-ərazi bölgüsünün kodu

c. Mülkiyyət növünün kodu

d. Təşkilati-hüquqi formasının kodu

e. İqtisadi fəaliyyət növünün kodları

· Hesabat dövrü ərzində statistik müşahidələrin məlumatları əsasında müvafiq metodika ilə müəyyənləşdirilmiş əsas faktiki fəaliyyət növünün kodu

· Əlavə fəaliyyət növlərinin kodları

2. Statistik vahidin tipi haqqında məlumat: qeyri-kommersiya təşkilatı, kommersiya təşkilatları üçün – kiçik, orta və ya iri müəssisə 
3. Statistik hesabatların mövcudluğu barədə məlumat

Konkret statistik məsələlərin həyata keçirilməsi məqsədilə Elektron İnformasiya Sistemində statistik müşahidə obyektlərinin təsvir edilməsi üçün müxtəlif sahə təsnifatları, soraqça, nomenklatura və s.-dən istifadə edilə bilər.
Elektron İnformasiya Sisteminin məlumat fondunun strukturu aşağıdakı bölmələrdən ibarətdir:
1. Fondların kataloqu.

· Statistik registrin hüquqi şəxslərin məlumatları əsasında formalaşdırılmış inzibati hissəsi;

· Statistik müşahidə obyektlərinin baş məcmusu ( hüquqi şəxslər və onların ərazi struktur bölmələri);

· Statistik registrin hüquqi şəxs yaratmadan sahibkarlıq fəaliyyəti ilə məşğul olan fiziki şəxslərin məlumatları əsasında formalaşdırılmış inzibati hissəsi.
2. Hazır sənədlərin kataloqu.
Hazır sənədlərin kataloqu hüquqi şəxslər və fərdi sahibkarlar haqqında toplu cədvəlləri özündə birləşdirir
3. Sorğu məlumatları.
Elektron İnformasiya Sisteminin strukturunun sxematik quruluşu


[image: image1]
Texniki-iqtisadi və sosial məlumatların vahid təsnifləşdirmə və kodlaşdırma sistemi Elektron İnformasiya Sisteminin məlumat fondunun əsası hesab edilir. Elektron İnformasiya Sisteminin məlumat fondunun formalaşdırılmasında aşağıdakı təsnifatlardan istifadə edilir:


· İqtisadi fəaliyyət növlərinin təsnifatı (İFNT);

· Hüquqi vahidlərin təşkilati-hüquqi formalarının təsnifatı (HVTHFT);

· Mülkiyyət növlərinin təsnifatı (MNT);

· İnzibati-ərazi bölgüsü təsnifatı (İƏBT);

· İqtisadiyyatın sektorlarının təsnifatı (İST);

· Dünya ölkələrinin təsnifatı (DÖT);

· İdarəetmə orqanlarının təsnifatı (İOT);

· Demoqrafik və qeyri-demoqrafik dəyişikliklər təsnifatı.

Elektron İnformasiya Sisteminin məlumat fondu rübdə bir dəfə aktuallaşdırılır. Məlumat bazasına daxil edilən göstəricilər yeni aktuallaşma tarixinə uyğun olaraq tam şəkildə statistik registrin məlumatları ilə təzələnir və yeni yaradılmış vahidlərin məlumatları əlavə edilir.

İstifadəçilərin düzgün istiqamətləndirilməsi məqsədilə Elektron İnformasiya Sisteminin məlumat bazasının  strukturunda “sonuncu aktuallaşma tarixi” göstəricisi müəyyənləşdirilmişdir. 

Elektron İnformasiya Sistemindən istifadə qaydaları
Elektron İnformasiya Sisteminin istifadəçiləri aşağıdakı kateqoriyalara bölünür:

1. Dövlət Statistika Komitəsi Aparatının, BHM və Statistik məlumatların ETLTM-nin mütəxəssisləri;

2. Yerli statistika orqanlarının mütəxəssisləri;
3.  Azərbaycan Respublikasının nazirlik, komitə və baş idarələrin xidmətləri;

4. Elmi-tədqiqat müəssisələrinin, ictimai fondların və birliklərin, kütləvi informasiya vasitələrinin və s. nümayəndələri.

Elektron İnformasiya Sisteminin istifadəçiləri (nazirlik, komitə və baş idarələrin xidmətləri, Dövlət Statistika Komitəsi aparatının və yerli statistika orqanlarının mütəxəssisləri) məlumat bazasına istifadəçi kateqoriyalarına uyğun olaraq reqlamentləşdirilən giriş hüququna malikdirlər. Reqlamentin müəyyənləşdirilməsi bazada yerləşdirilən məlumatların ilkin məlumatlara aid olması ilə əlaqəlidir. 

Elektron İnformasiya Sisteminə müxtəlif kateqoriyalı istifadəçilər üçün giriş reqlamenti aşağıdakı kimi müəyyənləşdirilmişdir:

1. Toplu cədvəllərə giriş hüququ.

Bu giriş hüququ 4-cü kateqoriyalı istifadəçilərə sistemdən məlumat almaq hüquqi verir.

2. Ümumi məlumatlara giriş hüququ.

Ümumi məlumatlara hüquqi şəxslərin eyniləşdirmə, təsnifləşdirmə və qeydiyyat məlumatları, əsas faktiki fəaliyyət növü haqqında sorğu məlumatları aiddir. Bu giriş hüququ 3-cü kateqoriyalı istifadəçilərə sistemdən məlumat almaq hüquqi verir.

3. Elektron İnformasiya Sisteminin məlumat bazasının ərazi bölmələrinə tam giriş hüququ.

Bu giriş hüququ 3-cü kateqoriyalı istifadəçilərə öz əraziləri üzrə sistemdən məlumat almaq hüquqi verir.

4. İlkin məlumatlara giriş hüququ.

Dövlət Statistika Komitəsinin mütəxəssislərinə daha geniş məlumatlara giriş hüququ verilir ki, bu bütün ölkə üzrə məlumatları almaq imkanı yaradır. Yuxarıda göstərilmiş ümumi məlumatlarla yanaşı onlara hüquqi şəxslərin təsisçiləri, müəssisələrin kateqoriyaları (mikro, kiçik, orta, iri, qeyri-kommersiya və s.), fərdi sahibkarlar haqqında məlumatlara giriş hüququ verilir. 

Reqlamentin hər bir sonrakı bölməsi özündən əvvəlki giriş hüququndan da istifadə etmək imkanı yaradır.

Hər bir istifadəçi Elektron İnformasiya Sisteminə giriş üçün reqlamentə uyğun olaraq unikal parol kodundan istifadə edir. 
Elektron İnformasiya Sisteminin məlumat bazasından informasiyanın alınması istifadəçilər tərəfindən müəyyənləşdirilmiş göstəricilərin siyahısı üzrə həyata keçirilir. 

Çıxış cədvəllərinin formalaşdırılmasında istifadəçi cədvəl başlıqlarına yerləşdiriləcək zəruri göstəricilərin adlarını müəyyənləşdirir. Alınmış cədvəllər MS Excel və ya MS Word formatlarında yaradıla bilər.

